
Pengenalan

Kemunculan Teknologi Maklumat dan Komunikasi (ICT) memberikan impak
yang besar kepada perubahan ekonomi dan sosial manusia. Dengan
pengetahuan ICT, manusia membentuk satu masyarakat masa depan yang
moden. Kemunculan masyarakat bermaklumat ini membawa satu dimensi
baru di mana maklumat itu sendiri menjadi sumber yang strategik, satu
bentuk pelaburan dan asas kepada setiap aktiviti manusia.

ICT merupakan keperluan bagi setiap golongan manusia. la merupakan satu
alat pembangunan yang paling pantas yang boleh digunakan hampir dalam
setiap kehidupan manusia dan merupakan satu kemudahan yang boleh
diaplikasikan juga di dalam bidang koperasi. Ini akan memudahkan proses
pengurusan dan pentadbiran koperasi serta membantu koperasi menyediakan
perkhidmatan terbaik kepada anggotanya.

ICT termasuklah internet dan intranet dapat meningkatkan pembangunan
sesuatu koperasi dengan menjadi jambatan kepada anggotanya dalam
mencapai maklumat yang diperlukan. Dengan ini, setiap koperasi perlu mempunyali
kemudahan ICT untuk menjadi sebuah organisasi yang maju ke hadapan.

Impak ICT

Berdasarkan beberapa kajian yang telah dijalankan, di dapati lebih dari separuh
peningkatan ekonomi sekarang diperoleh melalui penggunaan ICT. Di negara-
negara EU contohnya, 1.4% perkembangan produktiviti pada tahun 1995 dan
0.7% pada tahun 2002 adalah disebabkan oleh ICT. (Sumber: The Policy
Agenda for Growth” and “The Sources of Economic Growth in OECD Countries”,
OECD, 2003). ICT memberikan nilai tambah yang kukuh dalam penjualan
sesuatu produk dan perkhidmatan. Dalam beberapa dekad yang lalu, ICT
merupakan faktor utama bagi organisasi di Eropah dalam membuat perubahan
dan meningkatkan inovasi serta memberikan impak yang besar kepada
industri mereka. ICT dapat memberikan maklumat terkini kepada organisasi-
organisasi di Eropah dalam membuat keputusan dan meramal pasaran mereka
(ICT Investments and Growth Accounts for the EU”, van Ark et al., 2002).

Pelancaran projek Koridor Raya Multimedia (MSC) oleh kerajaan Malaysia
menandakan satu langkah positif sempena ketibaan era maklumat. la bukan
sahaja telah merubah gaya perkembangan teknologi maklumat dunia dan
corak operasi keusahawanan, malah ia juga akan mempengaruhi cara hidup
dan kebudayaan masyarakat Malaysia. Pelaksanaan ketujuh-tujuh aplikasi
perdana MSC pasti akan mendatangkan perubahan yang dramatik kepada
keusahawanan, pekerjaan, rekreasi, pendidikan dan hiburan.

Projek ini akan mengubah corak perniagaan dan perdagangan dunia secara
menyeluruh. Koperasi, koperator dan usahawan yang memperkembangkan dan
mengaplikasikan teknologi tinggi multimedia ini berpeluang menggunakan
beberapa keunikan yang sedia ada dengan sepenuhnya, misalnya berinteraksi
dengan pelbagai budaya Malaysia dan teraju kepimpinan yang berkewibawaan,
menganalisis kedudukan kredit dan memberi perkhidmatan dan membekalkan
produk kepada pasaran serantau yang lebih luas. Segala faktor positif ini
semestinya dapat mempertingkatkan daya saing para koperator dan usahawan
di pasaran.

Memperkukuhkan Pentadbiran Koperasi

Bagi memperkukuh dan memodenkan pentadbiran koperasi, pihak pengurusan
koperasi perlu meningkatkan kualiti perkhidmatan dan kecekapan mereka dalam
menyedia dan memberikan perkhidmatan kepada anggotanya. Koperasi perlu
prihatin dan bertanggungjawab dengan kehendak anggota dan memberikan
perkhidmatan yang diperlukan secara cekap, efektif dan profesional. Dengan
sebab itu, memodenkan pentadbiran dan pengurusan merupakan satu proses
yang boleh meningkatkan penyampaian perkhidmatan koperasi kepada anggotanya.

Memodenkan pentadbiran bermaksud bertindak sebagai satu kumpulan
pengurusan. Ini bermaksud, memudahkan proses penyampaian perkhidmatan,
mengguna semula maklumat dan sistem dan melabur dalam teknologi sebagai
usaha untuk mengurus wang dan operasi koperasi. Dengan cara ini, cara
pembuatan keputusan dapat diperkemas, kos dapat dikurangkan dan
sumber dapat dijimatkan.

Dengan teknologi ICT, koperasi dapat memberikan perkhidmatan yang cekap,
berkesan dan berkualiti kepada anggotanya. ICT juga dapat meningkatkan tahap
ketelusan dan responsif pihak pengurusan koperasi. Selain itu, teknologi ICT
dapat dijadikan sebagai alat strategik bagi pelaksanaan Dasar Koperasi Negara.

Penggunaan ICT dapat menyokong strategi pelaksanaan Dasar Koperasi
Negara (DKN) yang ke 7 iaitu “Mempertingkatkan kualiti produk dan
perkhidmatan secara berterusan supaya anggota sentiasa menerima
produk dan perkhidmatan yang terbaik”. Objektif strategi ini adalah untuk




membolehkan koperasi mengeluarkan produk dan perkhidmatan berkualiti
kepada pelanggan-pelanggannya, mempertingkatkan keupayaan koperasi
bersaing di pasaran terbuka dan memantapkan rantaian penggunaan ICT
untuk memajukan gerakan koperasi.

Dalam wucapan Timbalan Perdana
Menteri, Datuk Seri Najib Tun Abdul
Razak semasa merasmikan Sambutan
Hari Koperasi Negara 2005 di Universiti
Teknologi Malaysia (UTM), beliau berkata
pergerakan koperasi perlu meningkatkan
keupayaan bagi memperkukuhkan
kecekapan pengurusan supaya dapat
membawa perubahan serta meningkatkan
prestasi masing-masing. Ini adalah
penting supaya sektor koperasi dapat
bergerak secara aktif untuk menjadi
sektor ketiga selepas awam dan swasta
dalam menyumbang kepada pembangunan
ekonomi negara.

Beliau juga mengingatkan gerakan koperasi supaya menggunakan pendekatan
yang menyeluruh serta membuat anjakan paradigma bagi meningkatkan imej
dan meletakkan dirinya sebagai satu wahana penting dalam pembangunan
masyarakat. Sehubungan itu, koperasi perlu mempunyai budaya kerja profesional
dengan pengurusan yang baik, tiada penyelewengan, bersifat jujur dan beretika.
(Berita Minggu — 31 Julai 2005) Dalam perspektif ini, ICT boleh membantu
membentuk budaya kerja yang profesional dengan pengurusan yang baik,
tanpa penyelewengan.

ICT - Faktor Penyumbang Kepada Kejayaan Koperasi

ICT secara amnya merupakan faktor penyumbang kepada kejayaan sesebuah
organisasi termasuklah koperasi. Terdapat beberapa cadangan yang boleh
diambil kira dalam menyediakan kemudahan ICT di koperasi. Antaranya
adalah koperasi boleh mempunyai rangkaian dalaman (LAN) untuk berhubung
dan bekerja dengan lebih efektif di antara pekerja koperasi. Kedua, koperasi
bolen menyediakan latihan ICT kepada pihak pengurusan dalam usaha
membantu mereka dalam proses pembuatan keputusan. Selain itu, mereka
juga perlu menyediakan akses kepada anggota untuk mengetahui perkhidmatan
yang disediakan dan corak pengurusan yang diamalkan, agar pentadbiran
berjalan dengan lebih telus.

ICT boleh mempengaruhi proses pentadbiran melalui tiga cara. Dari segi
teknikal, ICT boleh digunakan untuk meningkatkan kecekapan proses
pentadbiran. Sebagai contoh, pengisian borang pendaftaran anggota,
permohonan pinjaman dan sebagainya. Dari segi sokongan, penggunaan ICT
boleh dianggap sebagai pelengkap dalam usaha dan proses pengukuhan
pentadbiran, contohnya penggunaan Internet sebagai petunjuk ketelusan
fungsi dan pengurusan koperasi atau penggunaan e-mel untuk menghubungkan
pembuat keputusan dalam usaha menghasilkan keputusan yang cepat dan
tepat. Dari segi inovasi pula, penggunaan ICT boleh menjadi satu mekanisme
dalam meningkatkan penyampaian perkhidmatan. Memeriksa status permohonan
dengan cepat dan mudah , mempromosi perkhidmatan baru dan sebagainya
adalah di antara fungsi yang dapat dijalankan dengan penggunaan ICT.






